
510 hitz

Robert Brustad - Irakaslea 

Haurren gizentasuna kezka iturri bihurtua da aspaldian, gero eta gehiagok dutelako arazo hori. Brustaden esanetan, hitz egin asko egiten da gaiaren harira. Egitea, ordea, beste kontu bat da.

Aurre egin gabeko arazo lodia

Garikoitz Goikoetxea - Donostia 

Gizartea ohartua dago haurren loditasuna gero eta arazo handiago bihurtzen ari dela, baina hari aurre egiteko neurriak hartu nahi izan gabe jarraitzen du. AEB Ameriketako Estatu Batuetako Northern Colorado unibertsitateko irakasle Robert Brustandek (California, AEB, 1952) uste du beste aldera begiratzen duela gizarteak. «Asko hitz egiten da loditasunaren arazoaz, baina ez da aldaketarik bultzatzen». 

EHUren Udako Ikastaroetan aritu zen atzo Brustand gazteen loditasunaz. Haren arabera, azken 30 urteetan izugarri ari da hazten lodi dauden haurren kopurua. AEBetan, esaterako, hiru umetik batek behar baino kilo gehiago ditu. Horren errua maiz egozten zaie telebistari, bideo jokoei nahiz janari lasterrei. Ordea, Brustandek ez du uste haiek direnik loditasunaren arrazoia. «Ni gaztea nintzenean ere bagenuen telebista, eta ez zen halako loditasun arazorik». 

Haren arabera, bizitzeko era da aldatu dena, eta horrek eragin du haur lodien kopurua gisa horretan areagotzea. «Telebista, bideo jokoak eta janari lasterra bizimodu horren sintomak soilik dira». Brustadek dio bizimoduak bultzatzen dituela haurrak gero eta jarduera fisiko gutxiago egitera. 

Jarduera fisikoa, borondatez 

Loditasuna saihesteko irtenbiderik onena jarduera fisikoa egitea dela ez du zalantzarik Northern Colorado unibertsitateko irakasleak. Haren ondorioak osasun fisikoaz gaindikoak direla dio. «Ikerketek argi erakutsi dute kirola egiten duten haurrek depresio eta antsietate gutxiago dutela, lagunek gutxiago baztertzen dituztela, eta norberak bizi kalitateaz pertzepzio hobea duela». Hori dela eta, uste du jarduera fisikoa ihar egotea baino garrantzitsuagoa dela. «Nahiz kasu gutxitan gertatzen den, hobe da lodi egon eta kirola egitea, ez alderantziz». 

Onurak onura, jarduera fisikoa egitera inor ez dela behartu behar argi du Brustadek. «Borondatezkoa behar du izan». Derrigortu ez, erakarri egin behar dira gazteak kirola egitera. «Kirola egiten gustura sentitu behar dute». Horretarako, aipatu du gehiegizko antolaketarik ez dela bultzatu behar -«dibertsioaren kaltetan izango litzateke»-, eta nolabaiteko lehiakortasuna bultzatzeak eragin dezakeela haurren motibazioa areagotzea. 

Erakarpena, ordea, ez da oztopoak adinakoa. AEBetan gero eta ume gehiagok dute arazoa pisuarekin, batik bat baliabide gutxien dituztenek. «Gurasoak lanean daude egun osoan, eta nahiago dute haurrak etxean egotea kalean baino, beldurra ematen dielako segurtasun ezak». Etxean dauden denbora hori telebistaren aurrean igarotzen dute gazteek. Are, Brustaden hitzetan, kalean kirola egiten igaro behar lukete. 
Gurasoak eredu 

Zer ikusi, hura ikasi. Robert Brustad irakaslearen esanetan, gurasoek berebiziko garrantzia dute haurren kirola egiteko joeran. «Gurasoek kirola egiten badute, aukera handiagoa dago haurrek ere egin dezaten. Horren garrantzia transmititzen diete». 

Umeengan jarduera fisikoa sustatzeko egindako kanpainak hezkuntzan, hedabideetan eta medikuntzan oinarritu dira, Brustaden arabera. «Eredu tradizional horrek porrot egin du, ez duelako gurasoen lekua kontuan hartu». Eredu hori baztertu, eta Bronfenbrenner ereduaren alde egin du. Hark kontuan hartzen ditu haurren, haren familiaren, gizartearen eta kulturaren ezaugarriak, guztiak batera. 

AEBetako haurren artean jarduera fisikoa sustatzeko, eskola eta familia uztartzen dituzten proiektuak ari da egiten Brustad, eta esan du %25 eta %50 artean egin duela gora kirola egiten dutenen kopuruak. Horrelakorik egin ez dutenek komeriak izango dituztela dio. «Baliabiderik jarri ez duten herriek arazo handiak dituzte». 

